
Teknologia berriak, herritarren osasuna hobetzeko 

Bideo konferentzia, Internet eta telebista erabilita herritarren bizi-kalitatean eragin daitekeela esan dute agintariek.

 
asier iturriagaetxebarria- BILBO 

Teknologia berriak herritarren osasuna hobetzeko eta haiek ohitura osasungarriak hartzeko eraginkorrak direla erakutsi zuten atzo Hirien eta Agintari Lokalen Informazioaren Gizarteari Buruzko Munduko II. Goi Bileran. Hala, teknologia berriak eta osasuna uztartzen diren hainbat ekimen aurkeztu zituzten. Hizlarien artean Devi Shetty zen, Indiako Narayana Hrudayalaya kardiologia ospitaleko burua, Indiako Robin Hood esaten diotena. 

Bideo konferentzia bitartez egin zuen hitzaldia Shettyk, lan egiten duen ospitaletik bertatik. Herritarrei doan egiten dizkie ebakuntzak, haien baliabide ekonomikoei edo kastari erreparatu gabe. Azaldu zuenez, telemedikuntzak beren egitasmoetan sakontzen lagundu die. Bere ospitalea Indian zehar sakabanatuta dauden ospitaleekin harremanetan dago. «Oinarrizko zerbitzuak eskaintzen dituzten medikuek elektrokardiograma egiten diete gaixoei, eta gero guri bidaltzen dizkigute, teknologia berrien bidez. Gero, gaixoari ebakuntza egin behar zaiola erabakitzen badugu, hona ekartzen dute», esan zuen.Bihotzeko gaixoak artatzen dituzte egun, baina lan egiteko modu hori bestelako gaixotasunak dituztenekin ere erabili nahi dute. Kardiogramak igortzeko ez ezik, erradiografiak bidaltzeko ere erabili nahi dituzte teknologia berriak, Indian tuberkulosia duten gaixo asko dagoelako. «Baina erradiografia ateratzea da garestia. Sistema merkeago baten bila ari gara». 

Gaixoak tratatzeko bakarrik ez, medikuntzako profesionalei, gaixoei eta haien familiei prestakuntza eskaintzeko ere balio dute teknologia berriek. Line Kleinebrel Diabetesaren Nazioarteko Sareko presidentea da. Azaldu zuenez, sendagile askok ez dute prestakuntza egokirik diabetesa tratatzeko, batez ere garatu gabeko herrialdeetan. Gainera, gaixoek ere ez dakite sarri nola zaindu behar duten euren burua. Horren harira, Kleinebrelek esan zuen gaixoak bere burua ondo tratatzen ez badu osasun sistemako gastuak nabarmen handitzen direla. Profesionalei zein gaixoei eskaintzen diete prestakuntza. Horretarako, satelitea eta telebista erabiltzen dituzte. «Gaixo asko ez dira ordenagailuen zaleak, eta, horregatik, haientzako telebista saioak prestatu ditugu». 

